
GJS-2023-027 

 

Kryetari i Gjykatës Supreme të Republikës së Kosovës – Fejzullah Rexhepi, bazuar në 

nenin 9 paragrafi 1, nën paragrafi 1.2 dhe paragrafi 6 i Ligjit nr.06/L-057 për Përgjegjësinë 

Disiplinore të Gjyqtarëve dhe Prokurorëve, duke vendosur sipas ankesës së parashtruar nga 

N.H., kundër gjyqtarëve të Gjykatës Supreme, V.D., M.M., R.R., më datë 26.12.2023, merr 

këtë:  

 

A  K  T  V   E   N   D   I   M 

 

REFUZOHET SI E PABAZUAR, ankesa e N.H., e paraqitur kundër gjyqtarëve të Gjykatës 

Supreme, V.D., M.M., R.R.. 

A  r  s  y  e  t  i  m 

Kryesuesi i Këshillit Gjyqësor të Kosovës më 15 dhjetor 2023, konform nenit 9 par.2 të Ligjit 

për Përgjegjësinë Disiplinore të Gjyqtarëve dhe Prokuroreve e ka përcjellë ankesën e palës 

N.H., ndaj gjyqtarëve të Gjykatës Supreme, V.D., M.M., R.R., tek Kryetari i Gjykatës Supreme 

si Autoritet Kompetent.  

Pala ankuese, në ankesën e tij ndaj gjyqtarëve të Gjykatës Supreme, V.D., M.M., R..R., ka 

paraqitur pretendimet e tij, se gjyqtarët kanë shkelur ligjin me rastin e vendosjes në kërkesën e 

tij për mbrojtje të ligjshmërisë, me aktgjykimin PML.nr. 516/23, citoi “ky aktgjykim është jo-

profesional, që analfabetet nuk e kishin bërë...”, tutje, pala ankuese thotë se me marrjen e këtij 

aktgjykimit, gjyqtarët kanë bërë shpërdorim të detyrës zyrtare. 

Kryetari i Gjykatës Supreme pas shqyrtimit të pretendimeve të ankesës vlerësoi se: 

- Ankesa është e pabazuar. 

Pas analizimit të pretendimeve të ofruara nga parashtruesi i ankesës si dhe shkresave të lëndës, 

si autoritet kompetent vlerësoj se në rastin konkret nuk ka bazë ligjore për të hapur rast 

disiplinor ndaj gjyqtarëve të Gjykatës Supreme, V.D., M.M., R.R.. 

Nga shkresat e lëndës si dhe nga të gjitha pretendimet e N.H., rezulton se kemi të bëjmë me 

shprehje të pakënaqësisë në lidhje me vendimmarrje të kolegjit të Gjykatës Supreme, duke 

shtuar se pretendimi i palës se me nxjerrjen e aktgjykimit PML.nr. 516/23 janë konsumuar 

elemente të veprës penale, gjithashtu mbështetet vetëm në pakënaqësinë e tij në lidhje me 

vendimmarrjen e gjyqtarëve dhe nuk ka paraqitur ndonjë fakt që përbën element të ndonjë 

vepre penale. 

 

          Bazuar në dispozitën e nenit 107 paragrafi 1 të Kushtetutës së Republikës së Kosovës 

thuhet se: “Gjyqtarët gëzojnë imunitetin nga ndjekja penale, paditë civile dhe shkarkimi nga 

funksioni, për vendimet e marra, votimin e bërë, mendimin e shprehur dhe veprimet tjera që 

janë brenda fushëveprimit të detyrave dhe përgjegjësive të tyre si gjyqtar“, në rastin konkret 

konsideroj se  veprimet e gjyqtarëve në raport me lëndën konkrete  nuk përbëjnë bazë për 

dyshim për ndonjë sjellje të mundshme disiplinore . 

 

Ligji për Përgjegjësinë Disiplinore të Gjyqtarëve dhe Prokurorëve, në mënyrë shprehimore në 

nenin 5, ka paraparë rastet në të cilat konsiderohet se është kryer shkelje disiplinore, në rastin 

konkret rezulton se veprimet e gjyqtarëve V.D., M.M., R.R., nuk kanë konsumuar ndonjë nga 

shkeljet e parapara me këtë Ligj.  

Duke u bazuar në këto, kryetari i Gjykatës Supreme vlerëson se një ankesë e tillë në bazë të 

këtyre pretendimeve është e pabazuar, për faktin se çështja e cila është objekt i ankesës, është 

çështje e gjykuar dhe se nuk kemi asnjë element të shkeljeve disiplinore. 

Andaj, për  shkak se në parashtresën e palës, nuk potencohet ndonjë shkelje konkrete e 

supozuar disiplinore, të cilat janë të parapara në nenin 5 të ligjit Nr.06/L-057 Për Përgjegjësinë 

Disiplinore të Gjyqtarëve dhe Prokurorëve, kryetari i Gjykatës Supreme të Kosovës vendosi si 

në dispozitivin e këtij vendimi. 

 

  

                                                                                                        Fejzullah Rexhepi 

                                                                                               Kryetar i Gjykatës Supreme 

 

Kopje: 

 

1. Këshilli Gjyqësor i Kosovës, 

2. Gjyqtareve te Gjykatës Supreme,  

3. Palës ankuese,   

4. Arkivit të Gjykatës Supreme. 

                                  


